
(თემო სამზარეულოში ყავის აპარატთან დგას. გაუბედავად აჭერს ღილაკს ხელს. ყავის აპარატი არ ირთვება. თემო იგივე მოძრაობას რამდენჯერმე იმეორებს. იქვეა ვახოც)
თემო.   აღარ მიყვარს ეს ქვეყანა და არ ვიცი რა ვქნა.
(ვახო რაღაცის თქმას დააპირებს, მაგრამ პასუხად მხოლოდ გაიღიმებს, თუმცა იცის, რომ თემო მის ღიმილს ვერ დაინახავს)
თემო.   არადა, ამის დედა ვატირე, ყველაფერი ამ ქვეყანასთან მაკავშირებს. პროფესიით ისტორიკოსი ვარ. ამ ქვეყნის შესახებ კითხვის და წერის მეტი კი არაფერი მიკეთებია. მართალია ჩემმა დაწერილმა სახელმძღვანელომ გრიფირება ვერ გაიარა, მაგრამ მე ხომ დავწერე პატიოსნად და ხარისხიანად. ფუნდამენტური ნაშრომია. 
ვახო.  არაფერი მოუციათ?
თემო.  არა, რას მომცემდნენ, მაგრამ გავა დრო და დააფასებენ.
ვახო.  აბა, რას იზამენ.
თემო.  სამი წელი ვწერდი, ამის დედა ვატირე. სამი. 560 გვერდია. 560-ში დაეცა ურარტუ. ყავა გინდა?
ვახო.  რა დაეცა?
თემო.   ურარტუ. 
ვახო.  აა.
თემო.   ყავა?
ვახო.  დავლევ. 
თემო.   დალევ თუ ჩაირთო. ჰა, დროზე ახლა.
(ყავის აპარატს ხელს ურტყამს) 
თემო.  რა ჭირს ამას ხომ არ იცი? 
ვახო.  მოიცა.
(ვახო თემოსკენ წავა)
თემო.  იყავი. მგონი წაიღო, ასხამს. დავიღალე რა. მთელი ცხოვრებაა რაღაცას ველოდები და არაფერი არ ხდება. ოთახი რომ შევიცვალეთ, გამიხარდა, მაგრამ ყველა ოთახი ერთნაირია აქ. ყველგან ერთიდაიგივე. ხანდახან მგონია რომ შეუძლებელიც კია რომ რამე მოხდეს. 
ვახო. მე კიდევ გუშინ ისეთი რაღაც დამემართა, მაგის მერე რა უნდა მოხდეს, რო არ დავიჯერო.
თემო.  რა?
ვახო.  მოგიყვები მერე.
თემო.   როდის მერე?
(პაუზა)
ვახო. რამდენიმე წლის წინ დამიჭირეს.
თემო.  რას ამბობ?
ვახო.  მართლა.
თემო.   დიდი ამბავი მერე რომ დაგიჭირეს. ყველა ქართველი ერთხელ მაინც არის დაჭერილი. თუ არაა, იგონებს. ყველას აქვს ერთი ისტორია ციხეზე. აი, თუ გინდა გავიდეთ ქუჩაში, ნებისმიერი გააჩერე და კითხე. ძმაო შენ დაჭერილი ხომ არ ყოფილხარ? და ნახავ რასაც გეტყვის. 
ვახო. შენ ყოფილხარ დაჭერილი?
თემო.  არა, მე დაჭერილიც კი არ ვყოფილვარ. შენთან რა უნდოდათ?
ვახო.  ვიცი რო? მაღაზიაში ჩავედი. შეიძლება სიგარეტის საყიდლად. თუ მაშინ არ ვეწეოდი. ნუ რა მნიშვნელობა აქვს.  მანქანამ მომიჩერა. ზაწიმნიონი შუშებით. გადმოვიდა ორი რძეზე გაზრდილი ღიპიანი მუტრუკი. მანქანაში ჩამისვეს და წამიყვანეს განყოფილებაში. გზაში ფეხბურთზე ვლაპარაკობდით. ნაკრებს აგინებდნენ, ეგ მახსოვს. ნუ მივედით. განყოფილებაში უფროსის კაბინეტში შემიყვანეს. იმან გამიღიმა, მხარზე ხელი მომითათუნა, დამიდო წინ რაღაც ფურცელი და მეუბნება, ან ამას მოაწერ ხელს და აღიარებ დანაშაულს, თუ არა და ვიტყვით რაც გედო ჯიბეშიო. 
თემო.  რა გედო?
ვახო.  არაფერი. არაფერი არ მედო, მაგრამ შემეშინდა, მეთქი მართლა არ ჩამიდონ რამე. მაგიდაზე ბიბლია დავინახე და ვიფიქრე, მორწმუნეა ტიპი და არ გამწირავსთქო. ახლა არ იცი ხომ რა გედო, შე, ნაბიჭვაროო.  წამოავლო ხელი იმ ბიბლიას და გამომიქანა თავში. ძაან ცუდად მომხვდა. ვერცხლით მოჭედილი ყდა ქონდა, ამობურცული ჯვრით. სკამიდან გადმოვარდი. მომვარდა და წიხლებით შემდგა. სხვებიც შემოვიდნენ თუ ამან დაუძახა, არ ვიცი და ისინიც მირტყამდნენ. ერთად ისე გამეტებით მირტყამდნენ, რომ შემეშინდა არ მოვეკალი. დილით გავახილე თვალი. 
თემო.   მერე?
ვახო.  გამომიშვეს. ბოდიში, შეცდომა მოგვივიდა. ვის არ მოსვლიაო.
თემო.   არ უჩივლე?
ვახო.  ვის? აზრი? არ იცი რა ქვეყაში ვცხოვრობდით.
თემო. და ახლა ხომ რას ამბობ?  გუშინ რა მოგივიდა? გუშინაც დაგიჭირეს?
ვახო. არა, გუშინ ჩემმა გოგომ დამპატიჟა სახლში მშობლების გასაცნობად. დიდი ხანია უნდა და მეთქი მოვიშორებ.   
თემო.   არ ვიცოდი შეყვარებული თუ გყავდა.
ვახო.  კი, მყავდა.  რომ მივედი ძალიან გაუხარდა. ხელს მკიდებს და სასტუმრო ოთახში შევყავარ. იქ მხვდება დედამისი. მეხვევა. მათვალიერებს, კმაყოფილია აშკარად. ამ დროს კარი იღება და შემოდის ვინ? 
თემო.   ვინ?
ვახო.  მამა.
თემო.   რაო მერე მამამ?
ვახო.  იცი ვინ აღმოჩნდა მამა?
თემო.   ვინ?
ვახო.  ის ძაღლი. 
თემო.   ძაღლიც ყავთ?
ვახო.  არა, ვინც მცემა ის. განყოფილების უფროსი. საერთოდ არ შეცვლილა ტიპი. ვერ მიცნო. რას მიცნობდა ბავშვი ვიყავი. მე კიდევ იმის სახეს რა დამავიწყებდა. 
თემო.   კაი კაცო, რას ამბობ.
ვახო.  ხელი რომ ჩამომართვა, მეორე მუცელზე ავიფარე ავტომატურად. დარტყმის შემეშინდა. მითხრა, მიხარია, ბოლოსდაბოლოს რო გაგიცანიო და მაგიდასთან მიმიპატიჟა. წინ დამიჯდა, როგორც მაშინ, ათი წლის წინ.
თემო.   ვერ გიცნო?
ვახო.  კი თქვა საიდანღაც მეცნობიო, მაგრამ ვერ გამიხსენა. რამდენი ჩემნაირი უცემია ალბათ. მაგასაც მოვეწონე.
თემო. ვის? მამას?
ვახო. ჰო. ის ფაქტი რომ ოლიმპიურ კომიტეტში ვმუშაობ, ეგეთ ტიპებს პატივისცემით განაწყობს. მე კიდევ ვერ ვიტან ასაკიანი ტიპები თანამედროვე ჟარგონით რო გებაზრებიან. ეგ ეგრე ლაპარაკობდა. აი, რაღაც ძაან არქაულს იტყოდა და მოაყოლებდა მერე ჟარგონს. დღევანდელ ახალგაზრდობას სპორტი კიდიაო. მე ჯერ ბერძნულ-რომაულ ჭიდაობაზე გავხურდი. მერე ბოქსზე გადავერთეო. შვილიშვილსაც აუცილებლად შევიყვანო და თვალი ჩამიკრა.
თემო.   თვალი რატომ ჩაგიკრა?
ვახო.  მე რა ვიცი, ალბათ მე მომიაზრებს თავისი შვილიშვილის მამად. უნდა რომ მისი შტო გავაგრძელო. ათას რამეს მიედ-მოედო. ნახევარი არ მესმოდა. არ ჩერდებოდა ტიპი. და უცბად იცი რა დავინახე უკან, თაროზე? 
თემო.  რა?
ვახო.  ბიბლია. 
თემო.  რა ბიბლია?
ვახო.  ის ბიბლია რითიც მცემა. იქვე პატრიარქთან გადაღებული ჩარჩოში ჩასმული ფოტო, მასიური შანდლები და მოოქროვილი ხატები ეწყო.  კიდევ კარგი ეგ შანდალი არ ედო მაშინ მაგიდაზე.
თემო.  ისევ პოლიციაში მუშაობს?
ვახო.  არა, ახლა ბიზნესი აქვს. სასტუმრო გაუხსნია სანაპიროზე.
თემო.  უცნაურია ცხოვრება.
ვახო. უცნაური არ ქვია ამას. 
(პაუზა)
თემო.  რაც ქვია. რას იზამ? დაშორდები?
ვახო.  ვის? 
თემო.  შეყვარებულს. მაგრამ რა სისულელეს გეკითხები ახლა, შვილის რა ბრალია ეგეთი მამა რომ ჰყავს.
ვახო.  შვილის არაფერი, მაგრამ არც ვიცი. არ ვფიქრობ ჯერ მაგაზე. ნუ მაგაზე როგორ არ ვფიქრობ, თვალი არ მომიხუჭავს გუშინ... აი შენ რას იზამდი? 
თემო.  რა უნდა მექნა. არ ვიცი. ვეტყოდი ალბათ.
ვახო.  რა მამაშენმა ძვალი და რბილი გამიერთიანა რამდენიმე წლის წინთქო? ეგ ვუთხრა? 
თემო.  ჰო, მივიდოდი და ვეტყოდი. 
ვახო.  სად?  მივედი და მერე?
თემო.  დავსვამდი მამამისს და მოვუყვებოდი ყველაფერს რაც მე მომიყევი. ნუ მთლად ასე დეტალურად არა, როგორც მე მომიყევი, მაგრამ ყველაფერს გულწრფელად ვეტყოდი. იმასაც ვეტყოდი, ამ ბიბლიას რომ ექსპერტიზა ჩაუტაროთ შეიძლება  ჩემი „დნმ“ კიდევ ზედ ჰქონდეს შერჩენილითქო. ეს ისე გაეხუმრე. კარგი ხუმრობა დადებითად განაწყობს ადამიანს.
ვახო.  ადამიანს გააჩნია.
თემო. ჰო, გააჩნია, ამიტომ თვალებში ჩავხედავდი და ვეტყოდი რომ ვპატიობ. იმიტომ პატიობ რომ მისნაირი არ ხარ და მისი შვილი გიყვარს. გიყვარს?

ვახო. კი.

თემო. ჰოდა,  სხვა ყველაფერი უმნიშვნელოა.
ვახო.  რა არის უმნიშვნელო?
თემო.  ვიცი რომ არ არის. მაგრამ მკითხე რას იზამდიო და გიპასუხე.
ვახო.  მართლა ეგრე მოიქცეოდი?
თემო.  რთული სათქმელია.
ვახო.  გასაკეთებლად როგორი რთულია?
თემო.  ვინ ამბობს მერე მარტივიაო.
ვახო.  რა ვიცი.
(პაუზა)
თემო.  ცოტა ფული ხომ არ გაქვს შენ ხელფასამდე რო მომცე? 
ვახო.  არა, არ დამრჩა, საერთოდ,  „ჰენესი“ ავუტანე გუშინ და თურმე ვისთან აგაქვს რო აგაქვს. 
თემო.  ეგ არაფერი. წავალ დაფას შემოვიტან. 
ვახო. დაფა რად გინდა?
თემო.  დეამ დაიბარა და არ შემოუტანით ჯერ. გაგიჟდება, რომ არ დახვდეს.
ვახო. რა გააგიჟებს?
თემო.  გიჟია არაა ისედაც? 
ვახო.  ეგეც მართალია. მე წავალ. მითხარი სად არის და მოვიტან მე. საწყობში?
თემო.  იყავი, იყავი. ახლავე დავბრუნდები.
(თემო გადის. ვახო წინ დადებულ ლეპტოპს ჩახედავს და ბეჭდვას დაიწყებს)
2.
(კარი იღება და შემოდის ნინო.  ქერად შეღებილი თმა ნახევრად აუხოტრავს. აცვია თეთრი, დიდი ზომის კაბა. მოწევისგან დაბოხებული ხმა აქვს. ხელში მოჭმუჭნული სიგარეტის კოლოფი უჭირავს. კარს აღებს. ჩანთას მაგიდაზე დებს)
ნინო.   მარტო ხარ?
(ვახო ბეჭდვას წყვეტს. გარშემო მიმოიხედავს და მერე ნინოს შეხედავს)
ვახო.  არა, თემოა.
ნინო.   დეა არ მოსულა?
ვახო.  არა.
ნინო.   თემო სადაა?
ვახო.  დაფის მოსატანად ჩავიდა.
ნინო.   როგორ უყვარს მაგ კაცს დაფები. 
ვახო.  დეას უთხოვია.
ნინო.   არა, უნივერსიტეტიდან მოყოლებული.
ვახო.  აა, თემო შენი ლექტორი იყო
ნინო.   იყო. (პაუზა) ამდენი ხანი გავიდა და ვერ მომინელებია.

ვახო. რა? 
ნინო. რა და ნიშანი არ დამიწერა.
ვახო.  შენ არ დაგიწერა ნიშანი?
ნინო.   არა.
ვახო.  და იმიტომ ესწერვები ხოლმე ესე ხშირად? 
ნინო.   ვის ვესწერვები?
ვახო.  ბატონ თემურს.
ნინო.   გეშლება.
ვახო.  არა მგონია. 
ნინო.   ოპერაცია გავიკეთე და ვერ ვისწავლე. ხომ შეეძლო გაეთვალისწინებინა?  
ვახო.  რისი ოპერაცია გაიკეთე? 
ნინო.   ცხვირის. 
ვახო.  და რა გჭირდა ცხვირზე? 
ნინო.    არ მომწონდა.
ვახო.  იმ ცხვირიანი ყველა ფოტო მოსპე? 
ნინო.   დიახ.
ვახო.  ექნება ვინმეს შანსი არაა. ძაან მაინტერესებს როგორი ხარ. 
ნინო.   დაგბრიდავ.
ვახო.  ძაან გრძელი გქონდა?
ნინო.   არა, პროსტა...
ვახო.  კეხიანი?
ნინო.   არა.
ვახო.  პინოქიოსავით?
ნინო.   მომეშვი რა. იცი რა მითხრა? ოპერაცია არაფერ შუაშია პასუხისმგებლობასთან. შენ უნდა გესწავლა. უნივერსიტეტი რომ აფეთქებულიყო მაინც უნდა მოსულიყავი და ჩაგებარებინაო. როცა ისწავლი მაშინ დაგიწერ ნიშანსო. რა სტრანია, რას წარმოვიდგენდი, რომ ოდესმე ერთად ვიმუშავებდით. ან თვითონ რას წარმოიდგენდა, რო გავიდოდა დრო და ერთ ოთახში ვისხდებოდით, მე და ის.
ვახო.  ჰო, ღმერთს ძაან უცნაური იუმორი აქვს.
ნინო.   ალბათ ძაან დამცირებულად გრძნობს თავს.
ვახო. ვინ ღმერთი?
ნინო.  არა, ბატონი თემური.
ვახო.  მთავარია რომ შენ ხარ ამაყი.
ნინო.   ამაყი არა ის. კომპიუტერები არ შემოუტანიათ? 
ვახო.  ხედავ სადმე?
ნინო.  შენ რომ გაქვს?
ვახო. ეს ჩემია პირადი. სახლიდან მოვიტანე.
ნინო.  და რას ელოდებიან? 
ვახო. მეორედ მოსვლას.
ნინო. მოწევა არ გინდა?
ვახო.  არა, ვანებებ.
ნინო.   რამდენი ხანია? 
ვახო.  რა?
ნინო.   რაც ანებებ.
ვახო.  იმის მერე რაც მოწევა დავიწყე.
ნინო.   მერე ხომ უნდა მიხვდე რომ ნებისყოფა არ გაქვს. სხვა უფრო მარტივ რამეს დაანებე თავი. 
ვახო.  რას დავანებო თავი? თუ ნძრევას გულისხმობ, მაგას დიდი ხანია შევეშვი.
ნინო.   რა გეშველება?
(ნინო ხელს ჩაიქნევს და სამზარეულოში შედის)
ვახო.  ყავა გამიკეთე რა.
ნინო.   კიდევ რა გინდა?
ვახო.  შაქარი. ერთი კოვზი.
ნინო.   შაქარი მავნებელია.
ვახო.  უზმოზე მოწევა ხო რას ამბობ.
ნინო.   რატო ხარ უზმოზე?
ვახო.  ვერ ვჭამ დილით.
ნინო.   შაქარი არაა საერთოდ.
ვახო.  გაატრაკეს რა საქმე.
(ნინო ყავას ორ ფინჯანში დაასხამს, სიგარეტს მოუკიდებს, რამდენიმე ნაფაზს დაარტყამს და ჩააქრობს.ოთახში შემობრუნდება.)
ნინო.   ვეღარც ვეწევი.
(ყავის ფინჯანს ვახოს წინ დგამს.)
ვახო.  მადლობა.
ნინო.   მეძინება. 
(მაგიდის ქვეშ რაღაც გაიფაჩუნებს)
ნინო.   ეს რა იყო?
ვახო.  რა?
ნინო.  ვერ გაიგე? 
ვახო.  ვერა.
(ნინო მაგიდის ქვეშ იყურება)
ნინო.  რაღაცაა აქ.
ვახო.  კალია?
ნინო.   რა კალია?
ვახო.  კალია რა.
ნინო.   რა იცი?
ვახო.  დავინახე.
(ნინო ფეხზე წამოხტება) 
ნინო.   სად არის?
ვახო.  არ ვიცი სად წავიდა. დილით აქ იყო.
ნინო.   ვერ მოკალი მერე?
ვახო.  ვერა, სწრაფია.
(ნინო სამზარეულოში გარბის. კარის დაკეტვას ცდილობს, მაგრამ კარი არ იკეტება)
ვახო.  რა გჭირს?
ნინო.   მოკალი.
ვახო.  მოვკლა?
ნინო.   რაღას უცდი.
ვახო.  რითი მოვკლა?
ნინო.   არ ვიცი. ბაინდერი ჩასცხე. 
ვახო. ბაინდერები ძველ ოთახში დარჩა.
ნინო. მაშინ გასრისე.
ვახო.   ცოდოა.
ნინო.   ვახო!
ვახო.  ძაან ლამაზია. მწვანეა. დიდი თვალები აქვს. ისე ჩვენი ოლიმპიადის სიმბოლო უნდა ყოფილიყო კალია, რა ხოხობი. ვის უნახავს ხოხობი აქ? აი, კალიები კი არის ოხრად. თან კალია უფრო სპორტულად არ გამოიყურება? ძლიერი ფეხები, მასიური დაკუნთული ტორსი...
ნინო.   მოკალი!
ვახო.  ვაჟკაცური გამომეტყველება. სად შემალულა. ჩემი პატარა ჰალკი ვინ არის?
ნინო.   ვახო, გთხოვ, მე ხომ მოგიდუღე ყავა.
ვახო.  ყავის მოდუღებას და შეკვეთილ მკვლელობას შორის განსხვავებას ვერ ხედავ?
(კარი იღება და ოთახში ბორბლებიანი დიდი თეთრი დაფა გამოჩნდება, რომელსაც თემო მოჰყვება)
თემო.  რას არ გაიგებს კაცი?
ვახო.  ფრთხილად.
თემო.  რა იყო?
(თემო კარადას იქ გააჩერებს, სადაც კალია იჯდა.)
ვახო. მოკალი.
თემო.  რა?
ნინო.   რა და კალია.
(ნინო ოთახში ბრუნდება და სკამზე ჯდება)
ნინო.  გამარჯობა.
თემო.  ბოდიში ბატონო, ვერ შევნიშნე.
(ვახო დაფასთან დაიხრება და კალიას დაჰყურებს)
ნინო.   კომპიუტერებზე ხომ არ იცით როდის შემოიტანენ?
თემო.  დღეს არა.
ნინო.   რატომ?
თემო.  რა ვიცი, აბა. ასე თქვეს.
(ვახო კალიის მოჩვენებით გლოვას თავს მიანებებს.)
ვახო.  კონსტიტუაციაში წერია, რომ ყველა ადამიანს, განურჩევლად სქესისა, ასაკისა და რელიგიისა, უნდა მიუწვდებოდეს ხელი ვაიფაიზე. ეს არის ადამიანის ფუნდამენტური უფლების დარღვევა.
ნინო.   ბევრს ნუ ლაპარაკობ, რა.  
თემო.  გაიგეთ? ვალიკო უცემია ხოხობს.
ვახო. ჰა? 
თემო.  ამ საწყალებს ხან სად დაათრევენ, ხან სად. გაღიზიანებულები არიან ეგენიც. ხან მერის უკან აცეკვებენ და ხან ქუჩაში დაარბენინებ ფრთაგაშლილებს.
ნინო.   ძაან ლამაზი სიმბოლოა ჩემი აზრით.
თემო.  კი, ლამაზია და დაუჭერიათ ერთი. აი, ჩემი თეორიის კიდევ ერთი დადასტურება ქართველებზე და ციხეზე. ხოხობიც კი ჩაჯდა.
ვახო. რა ქნა? 
თემო.  ჩვენს დაცვას ეჩხუბა თურმე. ვალიკოს?
ვახო.  ვინ ვალიკოს? იმას?
თემო.  კი, მაგას.
ვახო.  და რომელი?
თემო.  არ ვიცი, ვიღაც ხოხობის კოსტუმში გადაცმული მოხალისე. თურმე ამან არ შემოუშვა, საშვი მაჩვენეო. 
ვახო.  გიჟია ეგ კაცი, იმ დღეს მეც დამრჩა, ცოტა ხნით გავედი ლანჩზე და აღარ მიშვებდა.
თემო.  ჰოდა, აუყვირდა ეტყობა. იმან რა საშვი ვერ ხედავ რა მაცვიაო. არ ვიცი მე ხოხობი და მიმინო, ტვინი წაიღეთ უკვეო. ეს ხოხობი გაექანა და ტყუპი წიხლით მიახტა ამ ჩვენ ვალიკოს თურმე. ვალიკოს ბოთლისთვის წამოუვლია ხელი. მაგრამ დასევიან სხვა ხოხბებიც და მაგრად მიუბეგვავთ. 
ნინო.  ვაიმე, რა საწყალია ეგ კაცი.
ვახო. ღირსი ყოფილა.
თემო.  სად დავდო ეს დაფა?
ვახო. იყოს მანდვე. მოვა დეა და მოირგებს თვითონ.
თემო.  ასე კარგია? ყველა ხედავთ?
ვახო. მოვა დეა და დამთავრდება სიჩუმის ხანა ოთახში.
ნინო.  შენც არ აკლებ.
ვახო. რას?
ნინო.  რაც მოვედი ენა არ გაგიჩერებია. 
ვახო. ჩემს ენას და დეას ენას ერთმანეთს ადარებ?
ნინო. ჰო, რა, რატომაც არა?
ვახო. ეგ იგივეა რომ ძლოკვი შეადარო პითონს. გველხოკერა - ანაკონდას. და ვალიკოს ჭუჭუ რომელიმე ძლევამოსილი პორნოვარსკვლავისას. 
ნინო.  ფუ, რა. შენ რა იცი ვალიკოს რა აბია?
ვახო. ვალიკოა რა, რა უნდა ებას. ისე რა შუაშია, მაგრამ ქართული ფილმების პორნო პაროდიები რომ გადაიღოს ვინმემ, შეუძლია სათაურები არც შეცვალოს. ასე მაგალითად: ჭრიჭინა, საბუდარელი ჭაბუკი.
თემო.  რაც გინახავს ვეღარ ნახავ.
ვახო. დღე პირველი, დღე უკანასკნელი.
3.
(ოთახში სწრაფი ნაბიჯით შემოდის დეა. დიდი ლურჯი შარფი მოუხვევია. ჩანთას დადებს. მიდის დაფასთან და წითელი მარკერით წერს:
„469 საათი, 34 წუთი და 7 წამი“)
თემო.  მაია წყნეთელი.
დეა. ვინ მაია?
ვახო. წყნეთელი.
თემო.  გამარჯობა, დეა. 
დეა. გამარჯობა. აბა, როგორი განწყობა გაქვთ?
ვახო. გელოდებოდით.
დეა. რაც უფრო ცოტა დრო რჩება, მით უფრო ბევრი საქმე გვაქვს. 
თემო.  დეა, ხელფასსზე ხომ არ იცი რამე?
დეა. მოვედი ჯერ?
თემო.  არ მოსულხარ?
დეა. დღეს უნდა მოვრჩეთ სცენარს და მივაწოდოთ რეჟისორებს. 
ნინო.   დაბრუნდა დევიდი?
დეა. ჯერ არა. 
ვახო.  სად ბრძანდება?
ნინო.   საქართველოში მოგზაურობს.
ვახო.  რა ენაღვლება. 
ნინო.  ქვეყანას ეცნობა.  
დეა. მაგარ აზარტშია ტიპი. გაგიჟდა ისე მოწონს თურმე ყველაფერი. ლონდონის ოლიმპიადის გახსნა მონაგონი იქნებაო ამბობს. ამას გამოვიყენებ, იმას გამოვიყენებ. ორნამენტებსო, ფოლკსო, ჩურჩხელებსო. თქვენ გქონიათ ძმაო კულტურა თუ გქონიათო. რა როკი და რა ჯაზიო. ჰოდა, ჩვენ ჩვენი წვლილი უნდა შევიტანოთ. გვაქვს დაფა. გვაქვს ძალიან ცოტა დრო და დღესდღეისობით ქვეყანაში ყველაზე საპასუხისმგებლო საქმე. იმიტომ რომ პირველად ტარდება ოლიმპიადა ჩვენს ქვეყანაში. 
ვახო.  მერე რა რომ ახალგაზრდული, ის მაინც პირდაპირ, უხილავი საცეცებით უკავშირდება იმ ანტიკურ საბერძნეთს, ხო?
თემო.  აბა, ბიჭო? ისე რას გადაეკიდნენ ამ საბერძნეთს. მარტო ერთი არისტოტელე აიწონის მთელ იმ საგარეო ვალს, რასაც ევროპა ედავება. კინობიზნესში აიღე თუ გინდა. იქ რაც ფული ტრიალებს, ვინ რას დაწერდა თუ ძმა ხარ არისტოტელეს გარეშე.
დეა. კი, ეგრეა.
თემო.  უბრალოდ დღეს ადამიანს მადლიერების გამოხატვა აღარ შეუძლიათ. ჩემს პირად მაგალითზე შემიძლია ვთქვა ეგ. 
ვახო. ისე ოთახი რა პონტში შევიცვალეთ?
დეა. რა არ მოგწონს?
ვახო.  ისე ვიკითხე.
დეა. ყველაზე მშვიდი ოთახია მთელს შენობაში. 
ვახო.  ძლივს მოვაგენი.
(თემო ხელს წევს მაღლა.)
დეა. გისმენ.
თემო.  შეიძლება? გუშინ ვფიქრობდი. ძველ ჩანაწერებში ვიქექებოდი და უცებ დამარტყა თავში. ერთი ეგეთი ამბავია გამახსენდა. ქართველი უფლისწული, გვარს და სახელს არ დავასახელებ, რამდენიმე წელი ტყვედ ჰყავდა ბიზანტიის იმპერატორს. ჯერ კიდევ თვეების იყო რომ წაუყვანია. ჰოდა, მისი დაბრუნების დრო რომ დადგა, უკან გამოგზავნა. მაგრამ უცბად გადაწყვეტილება შეცვალა, ამიტომ თავისი ჯარისკაცები დაადევნა უფლისწულს. საზღვარზე დაეწივნენ თურმე და ასეთ სცენას შეესწრენ, ხალხი ქუჩებში გამოფენილიყო...
დეა. იყო მაშინ ქუჩები?
თემო.  ნუ მთლად ასეთი არა ახლა რომ გვაქვს, ბორდიურზე რომ ვერ გაივლი. ყვავილებით მოერთოთ ყველაფერი, უფლისწული ხელიდან ხელში გადადიოდა. ბიზანტიელებმა ისიც კი ვერ მოახერხეს იმპერატორის დანაბარები ეთქვათ და უკან გაბრუნდნენ. მართალია ეს უფლისწული დიდი ვიგინდარა ვინმე გამოდგა მერე, მაგრამ ისტორია რაღაცით მომწონს. თან ქართულია თავიდან ბოლომდე.
დეა. რითი შეესაბამება ეგ ამბავი ოლიმპიადას? რას ვამბობთ მაგით?
ვახო. იმას რომ ყოველთვის ველოდებით მესიას და არასოდეს არ გვიმართლებს. 

თემო. თან არის ახალგაზრდა უფლისწული. არის დაბრუნება. ზეიმი. თავგანწირვა. სიყვარული. რა ვიცი. ახალგაზრდული ოლიმპიადაა მაინც და ეს მგონი ის არის, რაც ჩვენ გვჭირდება.
ნინო.   უცნობი ისტორიაა.
თემო.  არც ისე უცნობია. ვისაც ისტორია სკოლაში უსწავლია, იმან იცის. და ეგეც რომ არ იყოს, ხომ ვამბობთ წყალდიდობა მოხდაო ცოტა ხნის წინო.
დეა. მოხდა. მერე?
თემო. ჰოდა, რა გვეზეიმება, გახსნა პომპეზური კი არა შემეცნებითი უნდა იყოსო. უცნობია და  შევახსენოთ ხალხს. როგორც ილია ამბოდა, ერს მაშინ ერხევა, როცა ისტორიას ივიწყებსო.
დეა. რომელი ილია?
თემო.  ჭავჭავაძე, რომელი.
ნინო.  რას შევახსენებთ, რაც არ იციან.
დეა. მართალია, ნინო. 
თემო.  ვერ გავიგე, რა. ამბობთ, რომ გინდათ გამოიყენოთ წარსულის ამბები, გააცოცხლოთ ისტორია, ამოკრიფოთ თუ რამეა საინტერესო და რაც გავიხსენე, რაც გირჩიეთ არაფერი მოგწონთ. რისთვის ამიყვანეთ საერთოდ კონსულტანტად?
დეა. ისეთი, თემო, რომ უცხოელისთვისაც გასაგები იყოს. თინეიჯერები ჩამოდიან. გესმის?
თემო.  არა.
დეა. აზრზე არ არიან, რა ქვეყანა ვართ. რა წარსული გვქონდა. ჩვენი ერთ-ერთი მთავარი მესიჯი უნდა ის უნდა იყოს, რომ საქართველო ევროპის ღირსეული ოჯახის წევრია. 
(ამ დროს ქვემოდან ჯერ ერთ დოლზე ტყაპუნის ხმა ისმის. შემდეგ კი კიდევ ორი შეუერთდება.)
დეა. რა ხდება?
ნინო.   კასტინგი დაიწყეს.
დეა. რა  კასტინგია, არ გამაგიჟოთ.
ნინო.   მონაწილეებს არჩევენ კონცერტებისთვის.
დეა. რა კონცერტისთვის?
ნინო.   ოლიმპიადის გახსნაში მონაწილეებისთვის გამართული კონცერტისთვის.
დეა. ჯერ ის არ ვიცით ოლიმპიადის გახსნაში ვინ იმონაწილევებს და რა კონცერტი? გაგიჟდნენ? იქნებ ესენი დაგვჭირდა გახსნაში, ვისაც ახლა შეარჩევენ და მერე თავის თავს ჩაუტარონ კონცერტი?  არ უნდა ეთქვათ? რა არის ეს? 
თემო.  როგორც ჩანს იმათაც არ იცოდნენ. 
დეა. ბარდაგია რა! არასოდეს არ გისმენენ, რას ეუბნები.  
ვახო. იქნებ გარეთ ხის ქვეშ დავსხდეთ ჭეშმარიტი ბერძნებივით.
დეა. შენ ხუმრობ და მგონი მართლა ეგრე მოგვიწევს.
ვახო. არ ვხუმრობ. შენ დაგვიჯექი ცენტრში. 
თემო.  ჩავაგორო დაფა?
ვახო. მეტი დამაჯერობლობისთვის პერგამენტი გამოვიყენოთ ან ქვაზე დავკაწროთ. აგერ ნინოს კი აქვს გრძელი ფრჩხილები.
(დოლების ხმა ახალი ძალით იფეთქებს და მალევე მიყუჩდება.)
დეა. მორჩა? მგონი მორჩა. 
ნინო.  დროებით.
დეა. სად გავჩერდით გუშინ? 
ნინო.   გავჩერდით იმაზე, რომ გახსნა უნდა იყოს დაუვიწყარი. 
ვახო.  ყოველდღე მაგაზე არ ვჩერდებით. 
დეა.  ბატონმა გიამ დამირეკა. ერთი საათი მელაპარაკა. 
ვახო.  და რაო დაუვიწყარი გახსნა უნდა იყოსო?
დეა. ცოტა თანმიმდევრობა შეიცვალა, მაგრამ ეგ ჩვენ არ გვეხება.
(დეა დაფასთან მიდის და რასაც ამბობს იმის შემოკლებულ ვერსიებს დაფაზეც ინიშნავს. მაგ: სპორტ. საზ. მსვ; ცეც. ან. დეპ;)
დეა. სპორტსმენების საზეიმო მსვლელობას მოყვება ცეცხლის ანთება. ცეცხლს მოქმედი დეპუტატი და ყოფილი სპორტსმენი დაანთებს.
ვახო.  მოქმედი დეპუტატი ძაან კარგად ჟღერს.
დეა.  რა არ მოგწონს? 
ვახო. რას ვერჩი. თავისი გაჭირვება ეყოფა.
დეა. მერე წავა მიმართვები. ბატონი გიას მიმართვა იქნება. ამაზეც თუ გექნება იდეები მითხარიო. ხომ იცი როგორ გენდობიო. რა ვთქვა? რა არ უნდა გამომრჩესო. მერე ის წარმოდგენა. მთავარი ნაწილი რა ისტორია და ტრადიციები.
ვახო.  ტრადიციებზე გამახსენდა. უფრო ხომ არ მივუახლოვდეთ სტანდარტებს?
დეა. რას გულისხმობ? 
ვახო. რას და არავის ახსენდება, რომ განსხვავებით თანამედროვე ოლიმპიადისგან ძველად ოლიმპიადებში სპორტსმენები შიშვლები მონაწილეობდნენ. დაარიკინებდნენ აქეთ-იქით. ზევსს აჩვენებდნენ ძალას და კუნთებს. ჩემი აზრით ამ ტრადიციის აღდგენა უნდა მოვითხოვოთ.რას იტყვით რომ ნაღდი ნუდისტური ოლიმპიადა ჩავატაროთ? აი, ეგ ნაღდად არავის დაავიწყდება.
დეა. ორგიაც ხომ არ მოვაწყოთ?
ვახო. არ არის ეგ ცუდი იდეა.
თემო.  მაშინ სიშიშვლის შიში ბარბაროსობა იყო ახლა ბარბაროსობაა სიშიშვლე. განვვითარდით ვითომ? არ განვვითარდით. 
დეა. შენც თემო?
თემო.  რა მეც?
დეა. შენც შეუერთდი ამას?
თემო.  ვის შევუერთდი?
ვახო. მე მგულისხმობს.
(ვახო ლეპტოპში ჩაძვრება)
დეა. შეეშვი მაგ ლეპტოპს და ჩაერთე. 
ვახო.  ჩართული ვარ.
დეა. არა, არ ხარ. იმიტომ არ შემოვატანინე კომპიუტერები დღეს, რომ ვიმუშაოთ. 
ვახო.  ვმუშაობ, დეა. საიტს ვამოწმებდი, კონტენტს. აგერ, ვიღაც ჩვენს ექიმს წერს კითხვას. ჩემს წლისნახევრის ბიჭს პამპერსის გახდისას სათესლე პარკები რაღაცნაირად მოჭმუჭნული და მაღლა ამხტარი აქვს, ალბათ სიცივის ბრალიცაა. მყავდა ამ ორი თვის წინ ექიმთან და მითხრა არაფერიაო. მაშინ მეჩვენებოდა, რომ ერთი ჯირკვალი არ ქონდა ჩამოსული პარკში, ახლა კი კურორტზე ვართ და სიცივეში, სულ მაღლა აუხტა ორივეო. 
თემო.  რაო მაღლა აუხტაო? დედის გული მაინც სულ სხვაა. როგორ მილიმეტრებში აქვს გათვლილი.
ვახო.  კი, კი და უგრძელებს. რას მირჩევთ კიდევ ვის მივმართოო და წინასწარ დიდი მადლობა რომ არსებობთო. 
თემო.  მამაოს მიმართა ნეტა უკვე?
დეა. არ მორჩები? 
ვახო.  მოვრჩი. აჰა. თქვენს განკარგულებაში ვარ. 
(ვახო ლეპტოპს დახურავს.)
ვახო. ა, ბატონო. 
დეა. მე გავაკეთე მონახაზი თავიდან ბოლომდე. პრინციპში არც არაფერი ჭირდება. სცენაზე განლაგება ცნობილია. სანამ წავიდოდა უკვე გავიარე დევიდთან რაღაცები.
თემო.  აბა, გისმნეთ.
(დეა იხსნის ლურჯი ფერის შარფს. ხელში იჭერს და აფრიალებს.)
დეა. თავიდან მოედნის ნახევარზე გაფენილი იქნება ლურჯი ქსოვილი,  რომელსაც ათასამდე ადამიანი ტალღურად დაუწყებს ქნევას და ამით ზღვის ტალღების იმიტაციას შექმნის. მოედნის მეორე ნახევარზე განლაგებული იქნება გულის ფორმის სცენები. ან უკეთესი იქნება თუ სცენა სამოთხის ყვავილებს დაემსგავსება.  ასევე სპეციალურად ამ ღონიძიებისთვის შექმნიან გემს. 
ვახო.  ტიტანიკს?
დეა. არა, არგოს რადგან ჩვენი ქართული კულტურის აღქმა არგონავტებით იწყება, ამიტომ ცერემონიის მთავარი თემაც ესაა.  
ვახო.   ჩვენი კულტურის აღქმა მართლაც არგონავტებით იწყება? თქვი რამე, თემო. 
თემო.  მე ისტორიკოსი ვარ. მითებში ვერ ვერკვევი, მაგრამ ჩვენ რომ კულტურის აღქმა საერთოდ დაკარგული გვაქვს ეს ფაქტია. ასე რომ ჰო შეიძლება არგონავტებითაც იწყებოდეს. 
დეა. ზღვა ღელავს. ოქროსფერი ყვავილის სცენა გადაიხსნება და ვხედავთ მედეას, რომელიც ცეკვავს ვნებიანად, გამომწვევად, კაკ აისიდორა დუნკან.
ნინო.   ჰუ იზ აისიდორა?
თემო.  ბალერინა.
ვახო.  ესენინის ნაშა. ესენინი - რუსი პოეტია.
ნინო.   ეგ ვიცი.
ვახო.  და იცი აისიდორა დუნკანი როგორ მოვკდა? 
დეა. არ შეგიძლია ეგ მერე მოყვე?
ვახო.  არა, ძაან მაგრად მოკვდა და უნდა მოვყვე. ხომ იცი ვაგროვებ, ეგეთ უცნაურ და გამორჩეული სიკვდილის ისტორიებს. ეგ ერთ-ერთი ჩემი ფავორიტია. 
დეა.  ეგეთი ჰობი გაქვს შენ?
ვახო.  ჰო. 
დეა. მანიაკი!
ვახო.  აისიდორა გამოდის სასეირნოდ. გარეთ სუსხიანი ქარია. ის გრძელ წითელ შარფს იხევევს ყელზე. ჯდება მანქანაში და მანქანას ქოქავს. მანქანა დაიძრება და რამდენიმე მეტრში ჩერდება, რადგან შარფის ერთი ბოლო ეთრევა ბორბალში და აისიდორა დუნკანი იხრჩობა. ხროტინებს გასიებული, მაგრამ მაინც მიმზიდველი ბოზი. და ხედავ მის წაგრძელებულ კისერზე შემოხვეულ შარფს, რომლის მეორე ბოლოც ბორბალს შემოხვევია. 
დეა. რა ჭირს ამას? 
ნინო.   ჩემ დაქალს დაემართა კინაღამ ეგრე, პროსტა შარფი გაიხა.
ვახო.  ადრე გამძლე შარფებს ამზადებდნენ, გამძლე ქსოვილის, ისეთივე გამძლეს, ალბათ როგორიც იქნება ჩვენი ზღვა. გააგრძელე, დეა. ხალხი დუმს და შენ გელოდება. ე.ი. მოდის იაზონი თუ იასონი. 
თემო.  ორივე სწორია. ისე იასონა ერქვა ბაბუაჩემს.
დეა.  რამე გვეტყობა რომ გვაინტერესებს შენი ბაბუა? არა, ხო? ლურჯი ტალღები მშვიდდებიან და ჩნდება არგონავტების გემი. ამ გემზე არიან არგონავტები. ნიჩბებს იქნევენ. გადმოდიან გემიდან და მედეას უახლოვდებიან. მედეამ თავიდან ვერ უნდა დაინახოს ბიჭი. მედეამ უნდა იცეკვოს.
ვახო.  რა ჩემი საქმეა მაგრამ, ზედმეტად ხომ არ ვერევით ქორეოგრაფების საქმეში. 
დეა. არ არის ეს ქორეოგრაფების საქმე. ჩვენი საქმეა. 
ვახო.  და მედეას გამოჩენა ახალგაზრდულ ოლიმპიადაზე, იგივე ხომ არ არის რომ ბავშვებს ახალ წელს სანტა კლაუსის მაგივრად დრაკულა მიუყვანო? ვისი იდეა იყო ეგ ? 
დეა. თავიდან ჩემი.
ვახო.  თავიდან და მერე?
დეა. მერე ყველას მოეწონა და აიტაცეს. მედეას უახლოვდება იასონი. ამ დროს მედეა გადაწვება სცენაზე. 
ვახო.  ეგ კაია.
დეა. რა? ის რომ მედეა გადაწყვება? თანდათან კიდევ უფრო საინტერესო გახდება. არგონავტები იბრძვიან. ჩეხავენ კოლხებს. იფანტებიან, გროვდებიან. მედეას წითელი კაბა აცვია. იაზონს - თეთრი. ის უახლოვდება მედეას. მიდის მასთან. და იწყება მათი ცეკვა. ვხვდებით, რომ ერთმანეთი შეუყვარდა ქართველ ქალს და ბერძენ ათლეტს. 
ვახო.  დეა, შენი ქმარი სადაურია? 
დეა. რა შუაშია ეგ? 
ვახო.  გამახსენე. 
დეა. ამერიკელია. ჩავამთავრებ უცბად და მერე ვიკამათოთ. 
თემო.  რაა საკამათო, მშვენიერად დაგილაგებია ყველაფერი.
დეა. თორმეტი ყვავილი სტადიონზე ქვეყნის თორმეტი რეგიონია. როგორი მიგნებაა? მეცამეტე კი ყველაზე დიდი ყვავილი დედაქალაქია.  
ვახო.   აი, იაზონი აიტაცებს ხელში მედეას და დაატრიალებს. ჩნდება ოქროს საწმისის ქურქი, რომელშიც ეხვევა მედეა - მდიდარი ბოზი ქურქში. 
დეა. ყველა ქართველი კაცი დღემდე რატომ ეჭვინობს მედეაზე? რატომ? უცხოელს რომ მისცა? არ ვარგოდნენ აქაურები. პარალელურად იწყებენ დაკვრას მედოლეები. ასახავენ რა ქართულ სტუმართმოყვარეობას, რომელსაც ისეთივე სიმბოლური სახელი აქვს - კეთილი იყოს თქვენი მობრძანება. და იწყება სიურპრიზი. 
ვახო.  ამ ყველაფერზე დიდი სიურპრიზი?
დეა. დიახ, 25 მეტრიანი სამაია. 
თემო.  რაო?
დეა. 25 მეტრის სიმაღლეზე აიწევიან და იქ იცეკვებენ სამაიას. ას მეტრზე გვინდოდა, მაგრამ ტექნიკურად არ ხერხდება.
თემო.  ვაჰ, შენ გენაცვალე.
დეა. ამას მოყვება ხუთასკაციანი ხორუმი. და არგოს გემიდან დელეგაციების სვლა დაიწყება. და აი, ისინიც…
ვახო.  დაკუნთული თინეიჯერები.
დეა. მოდიან ოქროს მედლებისთვის. როგორც არგონავტები საწმისისთვის. პანტომიმის მიმები ასახავენ ვაზის სიმბოლიკას. ქალი თრთის. ვაჟი პირჯვარს ისახავს და იწყება ტანგო. 
ვახო: ტანგო? 
დეა: ჰო, პატარა ბიჭი დამეკარგას  მოტივებზე. 
ვახო.  ეგ სიმღერაც რა სიმბოლურად შეგირჩევიათ.
თემო.  მორჩა?
დეა. ნუ რაღაცები კიდევ შეიცვლება, მაგრამ ეს არის მთავარი.
თემო. იქნებ მტრედებიც გავუშვათ როგორც ოცდათვრამეტში?

დეა. არ არის ცუდი იდეა. 

(დაფაზე იწერს)
ვახო.  რაღაც აკლია.
დეა. რა აკლია?
ვახო.  არ ვიცი. იქნებ კანკანი დავამატოთ.
ნინო.   ჰა? რა კანკანი?
ვახო.  აი, კანკანი რომ იცეკვონ ჩოხოსნებმა.  იქნება ხმაური, ტემპი და ხტუნვა. ცეკვა-თამაში. მეტი რა გვინდა? მერე რა რომ მონპარნასზე მუშათა კლასში გაჩნდა ეს ცეკვა?  სინამდვილეში არ არსებობს ამაზე ქართული ცეკვა. აიშვირე ფეხები და იბუქნავე. ჩოხოსნების კანკანი გეუბნებით მე თქვენ. აი, ლონდონის ოლიმპიადის გახსნა ხომ დევიდის დადგმულიაო. 
დეა. სანახევროდ. 
ვახო. ჰოდა, 2012-ში პაითონებმა იმღერეს. მონაზვნები ციგურებით დასრიალობდნენ და ბრიტანეთის დროშისგან შეკერილ ტრუსებს აჩვენებდნენ ხალხს. იქვე რომაელი ჯარისკაცები ცეკვავდნენ სწორედ რომ კანკანს. რითი არიან ქართველი ჩოხოსანი ვაჟები რომაელებზე ნაკლები? 
(ამ დროს ქვედა სართულიდან ფანდურის დაკვრის ხმა და ვიღაცის განწირული სიმღერა ისმის: „დაუკარით რომ ძველ ხანჯალს ელდა ეცეს“)
თემო.  ისე კი გავს მთიულური რაღაცით კანკანს.
ვახო. ა, ბატონო.
ნინო.  გეყოფათ რა მართლა. დავეხმაროთ, დეას.
ვახო. ვეხმარებით.
დეა. არ გრცხვენიათ ხომ? ნერვებზე ვზივარ უკვე.
თემო.  მე რაც შემოგთავაზეთ არაფერი არ მოგწონთ და რა ვქნა?
დეა. არ ვარგა და იმიტომ არ მოგვწონს. ეგრე თუ დაწერე ის სახელმძღვანელო, იმიტომ ვერ გაიარა… ის... რა ქვია?
თემო.  გრიფირება? 
დეა. ჰო.
თემო.  სამი წელი ვწერდი. ეგეთი არ ყოფილა აქამდე. იმ იდეოლოგიური ნაგვით გამოტენილ წიგნებს კი არ ჰგავს, რითიც ახლა ასწავლიან. თანამედროვე სახელმძღვანელოა. გაგიჟდებოდნენ ბავშვები ისე მოეწონებოდათ. და იცით რატომ? იმიტომ რომ მარტივად ვწერ. გასაგებად. 
დეა. ჰოდა, აქაც იგივეს გთხოვთ. იმიტომ არ აგიყვანეთ?
თემო.  რას მთხოვთ? რას? და რას მაყვედრით იმას რომ ამიყვანეთ. ავდგები და წავალ.  
დეა. წადი, ბატონო.
თემო.  ხელფასი ჩამირიცხეთ და წავალ. დღეს ჩემი შვილის დაბადების დღეა და საჩუქარი ვერ მიყიდია.
დეა. რა გააკეთე, რომ ხელფასს ითხოვ.
თემო.  თქვენ? ეს მასხრობა რაც ახლა მოგვიყევით მედეაზე? 
დეა. რა არის მასხრობა?
თემო.  თქვენ მედეა მართლა ისტორიული პერსონაჟი გგონიათ მგონი. შენ გეცოდინება ნინო რომელ წელს მეფობდა აიეტი?
ნინო.  რა ჩემი საქმეა. მე რას მეცით ნეტა ვიცოდე.
თემო.  არ დაიღალეთ ამ სიყალბით? თუ მაინცდამაინც მითი გინდათ? პრომეთეს მაინც აგეღო. აქეთ ამირანი და იქით პრომეთე. ადამიანი ვინც ცეცხლს პარავს ღმერთებს, სიცოცხლისთვის და ცოდნისთვის წირავს თავს. აი, მაგალითი, რაც გვჭირდება თუ მართლა საქმე საქმეზე მიდგა. იმისთვის ხომ არ კეთდება ეს ყველაფერი, რომ ოღონდ გაკეთდეს? 
დეა. შენ მგონი მართლა ვერ ხვდები რას ვაკეთებთ და რისთვის.
თემო.  ვერა. ვერ ვხვდები.
დეა. ეს კიდევ ერთი ნახტომია მომავალში.
თემო.  კარგი რა.
ვახო. მომავალში არა იქ. გეყოფათ რა მართლა ამ ბრტყელ-ბრტყელი სიტყვებით ლაპარაკი. 
ნინო. ვინმემ ხომ უნდა ილაპარაკოს. ვინმემ ხომ უნდა გააკეთოს საქმე?
თემო.  საქმე თორემ.
ნინო.  ახლა შენ შენი დაუნი შვილისთვის ვერ გიყიდია საჩუქარი და ჩვენი რა ბრალია?
თემო.  რა თქვი? 
ნინო.  მაპატიე, არ უნდა მეთქვა.
(თემო რაღაცის თქმას დააპირებს, მაგრამ გადაიფიქრებს და გადის)
ვახო. არ გრცხვენიათ? 
(ვახო თემოს მიყვება)
ვახო. თემო! მომიცადე, თემო!
დეა. ნინო…
ნინო.  რა? ხომ მოვუხადე ბოდიში. რა ვქნა ახლა?
4. 
(დეა თავს მაგიდაზე დახრის და რამდენჯერმე შუბლს დაარტყმს მაგიდას. სიმღერა მიჩუმდება. ნინო დგება. დეას უყურებს და ფრთხილი ნაბიჯით სამზარეულოსკენ მიდის. დეა შეხედავს)
დეა. ალექსი მშორდება.
ნინო.   რა თქვი?
დეა. ქმარი მშორდება.
ნინო.   უი, რას ამბობ.
დეა. ჰო. გუშინ გამომიცხადა.
ნინო.   ყავა უნდა გავიკეთო. გინდა?
დეა. არა. ან დავლევ. გამოვალ მეც სამზარეულოში. სიგარეტი გაქვს?
ნინო.   კი, მაგიდაზე დევს.
(დეა კოლოფიდან ერთ ღერს იღებს.)
დეა. წამოგიღო?
ნინო.   ჰო, რა… თავი მისკდება. 
(დეა მეორე ღერსაც ამოიღებს.)
დეა. დღეა ეგეთი.
ნინო.   ჰო, ეს წვიმაც აღარ დამთავრდა.
დეა. იმან კიდევ ყველაფერი დამთავრდაო. 
(ნინო ყავის აპარატს რთავს.)
ნინო.   ჰა?
დეა. მშორდება. საბოლოოდ. ვერასოდეს წარმოვიდგენდი, რომ მე დეას ასე მომექცეოდა ვინმე. და იცი რის გამო? ვიღაც ყავს. ვიღაც სხვა ყავს, ჩემზე უმცროსი. 
ნინო.   თვითონ გითხრა?
დეა. არა, მაგრამ, მივხვდი. რა მიხვედრა უნდა მაგას. ყველა მიხვდებოდა. უბრალოდ გვიან მივხვდი. იდიოტკა ვარ. გვიან რა, ვხვდებოდი ადრეც, მაგრამ ხომ იცი მაინც არ გინდა რომ დაიჯერო. ბოლო მომენტამდე. ახლა კიდევ რო ვიხსენებ იმ დამპალს, როგორ იქცეოდა. რა აშკარა იყო ყველაფერი, რა აშკარა. ბრმა ვიყავი. სად მქონდა თვალები? სად? ჩემი ბრალია. ჩემი ბრალია. აი, რა დღეში ვარ პროსტა, რა დღეში ვარ, აქ კიდევ ეს კრეტინები. 
ნინო.   ყურადღებას ნუ მიაქცევ.
დეა. რა უნდათ საერთოდ? თუ არ უნდათ აქ მუშაობა? წავიდნენ. აძალებთ ვინმე?  უამარავი ადამიანი მათ ადგილას ყოფნას ნატრობს…
ნინო.   ჰო, ისეთი ხალხი ეძებს სამსახურს, გაგიჟებული ვარ.
დეა. ესმით? არ ესმით. გამომივიდნენ აქ. ამათ ჰგონიათ მე მომწონს რასაც ვაკეთებ? არ იციან, რომ სულ ფეხებზე მკიდია გახსნაც და დახურვაც. ერთი გადამიტრიალდება და... არა, რა მეუბნებოდა მამაჩემი ნუ გაყვები იმ უცხოელ კაცს. მაგათ სხვა მენტალიტეტი აქვთო. ჩემი ძმა ცემას უპირებდა და მე გადავარჩინე. აი, უნდა ეცემა და მერე ვნახავდი რა. ჩემი ბრალია.
ნინო.   შენ რა შუაში ხარ?
დეა. თავიდან ყველაფერს ბავშვის სიკვდილს ვაბრალებდი. იმის მერე გაცივდა. მეგონა, ბოლომდე მეგონა რომ გადავხარშეთ, მაგრამ როგორც ჩანს. მე ვერ გავბედავდი იგივეს. დედას გეფიცები, ვერ გავუკეთებდი ამას. ვერ მივატოვებდი.
ნინო.  რა იცი?
(დეას ცრემლები მოსდის. ნინომ არ იცის რა ქნას.)
დეა. იდიოტები. მიხდიან და ვაკეთებ საქმეს. რასაც მთხოვენ იმას ვაკეთებ. ამდენი ხანია. დღეს და ღამეს ვასწორებ. ეს სირები კიდევ. სულ სირები არიან როგორ არიან გარშემო? ალყაში ვარ. რა ვქნა?
ნინო.   რა უნდა ქნა?
დეა. მე ვიცი, რა უნდა ვქნა. გავგლეჯ შუაზე იმ მალალეტკას.
ნინო.   ვინ მალალეტკას?
დეა. მე რა ვიცი, ეგ რომ ვიცოდე.  იმ ბოზს ვისთანაც მღალატობს. კაცი რომელიც მთელი ცხოვრება მეფიცებოდა შენთან ვიქნებიო, შენზე უკეთესი ქალი არ შემხვედრიაო და ვდრუგ... და მე გავატარო? არა. შანსი არაა. არ შევარჩენ. არც მაგას და არც იმას, ვინც არ უნდა იყოს. არ მოვასვენებ. გეფიცები, ძილი გაუტყდებათ მაგათ.
ნინო.   და რას მიაღწევ მაგით? დაიტანჯავ თავს.
დეა. ახლა არ ვიტანჯები? ახლა რას ვშვები აბა? რას მივაწევ? როგორ თუ რას მივაღწევ. როგორ გამიბედა უბრალოდ. ეგ დამპალი ამერიკელი გლეხი. ტეხასს არ იყო გაცდენილი. ახლა ელიტურ უბანში ცხოვრობს. ეგ ნაგავი. და მომინდომა აქ პატარა ბოზი.
ნინო.  დეა, გეყოს ახლა. უნდა დაფიქრდე იქნებ დამნაშავე შენ თვითონ ხარ. მაგაზე არ გიფიქრია არასდროს, ხომ? 
დეა. რას ამბობ?
(პაუზა)
ნინო.  იმას რაც დიდი ხანია უნდა მეთქვა. ამოვიდა რა ყელში.
დეა. რა ამოვიდა?
ნინო.  შენ ამოხვედი, დეა. შენ და დედაჩემი. ამოვიდა ყელში რომ მამადლი, იმას რომ  სამსახურში მიმიღე, იმიტომ რომ დედაჩემის დაქალი ხარ.
დეა. ჩემი გაზრდილი ხარ, სანახევროდ. რას გამადლი? როდის მითქვამს რამე?
ნინო.  არ გითქვამს, მაგრამ ვგრძნობ.
დეა. რას გრძნობ? ხო არ გააფრინე, რა გინდა?
ნინო.  არაფერი, რა შეიძლება უნდოდეს პატარა ბოზს?
დეა. ჰა?
(პაუზა)
ნინო. ჰა და ალექსი ჩემთან არის. 
დეა. რა თქვი?
ნინო.  ამერიკაში მივდივართ. ჯარს ანებებს თავს. აღარ შეუძლია. იმიტომ რომ ისტერიჩკა ხარ. იმიტომ რომ რაღაც სხვა ჭირდება. იმასაც, მეც და ყველასაც. 
დეა. ყველას მე უნდა მივცე მერე რაც ჭირდება?
ნინო.  არა, უბრალო აიხედე რა ზევით. 
დეა. სად ზევით?
ნინო.  სად და ცაში. ნახე, რა ჯადოსნობები ხდება, როგორ დაქრიან კომეტები ვარსკვლავებს შორის, გალაქტიკიდან გალაქტიკამდე გარმონივით გაწელილი სამყაროს ემბიენთი გესმის და ხვდები რო არსებობის ისეთ ღარიბ ვერსიაზე ვთანხმდებით, რომ მეტი არ შეიძლება. თავიდან მშობლები გვატყუებენ. მერე სკოლაში, სადაც ყველაფერს აკეთებენ რომ თავი ცუდად იგრძნო. სამსახურს თუ იშოვნი და რაღაც საწყალი ხელფასის გამო შუაზე უნდა გაიხე. მერე ვითომ სიყვარული, გამოიგონებ რაღაცას, მერე ან ოჯახი, რომ სიბერეში ჩაჯმულს ვინმე მომვლელი გყავდეს ან მარტო მოგონებებთან… შენი უნდა გაისწორო რა. აკეთო რაც გინდა. მორჩა. მეც ეგრე ვიქცევი.
(დეა და ნინო ერთმანეთს უყურებენ.)
ნინო.  ვის სახელზე დავწერო განცხადება?
დეა. რა განცხადება?
ნინო.  წასვლაზე. 
დეა. სად მიდიხარ? 
(ბნელდება)
მეორე აქტი
(პირველ აქტსა და მეორე აქტს შორის ხდება აფეთქება. მეორე მოქმედება იგივე ოთახში აფეთქების ნიშნებით ან დაკითხვის ოთახში ხდება) 
5.
ერთმანეთის წინ სხედან ასმათი და დეა. 
ასმათი.  ჩვენთვის ყოველდღე ახალ-ახალი დეტალები ხდება ცნობილი.
დეა.  ეგ თქვენთვის შეიძლება. ჩემთვის კი იმის მეტი არაფერი მომხდარა რაც მოხდა, რაც მოვყევი და რაც ჩაიწერეს.
ასმათი.   დეტალურად შევისწავლეთ კამერები. 
დეა. და მერე რა ნახეთ განსაკუთრებული?
ასმათი.   შენობაში სხვა არავინ შემოსულა.
დეა. ამით რისი თქმა გინდათ?
ასმათი.   დასკვნა თქვენ თვითონ გააკეთეთ.
დეა.  რამდენი წლის ბრძანდებით?
ასმათი.   ოცდაათის.
დეა. და ოცდაათი წლის გოგოს ანდობენ ამხელა საქმეს?
ასმათი.  მარტო მე ხომ არ ვარ. საერთოდაც ძალიან მიკვირს, მაგას რომ ამბობთ.
დეა. რატომ?
ასმათი.   ვერ ხვდებით? 
დეა. ვერა.
ასმათი.   მაშინ დაივიწყეთ. წარმოიდგინეთ, რომ თქვენ ხართ უკანასკნელი ადამიანი. მე ვარ უკანასკნელი დეტექტივი და ეს არის უკანასკნელი ტერაქტი დედამიწაზე. 
დეა. რა შუაშია ეგ? 
ასმათი.   იმ შუაშია რომ წარმოიდგინეთ, ვითომ აფეთქებისას მოკვდით, ისე მელაპარაკეთ, თითქოს...
დეა. როგორ? როგორც მკვდარი?
ასმათი.   დაახლოებით. მკვდრებს ხომ დასამალი არაფერი აქვთ.
დეა. ძალიან ცდებით. ყველაზე მეტს მალავენ მკვდრები. ისე კი მერჩივნა  მოვმკვდარიყავი. 
ასმათი.   ბოდიში, ვხვდები, რასაც გრძნობთ.
დეა. არა, მგონია ხვდებოდეთ.
ასმათი.   კიდევ ერთხელ გაიხსენეთ რა ხდებოდა იმ დღეს? ყველა დეტალი მნიშვნელოვანია.
დეა. თავიდან უნდა გამამეორებინოთ ყველაფერი?
ასმათი.   უმცირესი დეტალებიც კი. ვინ რა თქვა? ვინ როგორ იქცეოდა. ვის რა რეაქცია ჰქონდა.
დეა. ჩვეულებრივი დღე იყო. არაფრით გამორჩეული. წვიმდა. 
ასმათი.   დღე ყოველთვის ჩვეულებრივია. 
დეა. აფეთქების ხმა გავიგეთ. შენობა ზანზარებდა. ზრიალით წამოვიდნენ ფანჯრები. ცეცხლი გაჩნდა.ვიღაცები ყვიროდნენ.
ასმათი.  მოდი, თავიდან დავიწყოთ.
დეა. აღარ შემიძლია თავიდან. მერამდენედ? 
ასმათი.  მეტჯერ აღარ შეგაწუხებთ. 
(ასმათი დიქტაფონს იღებს ჩანთიდან. ჩართავს და მაგიდაზე დებს)
ასმათი.   ახალ ოთახში გადახვედით.
დეა. დიახ.
ასმათი.  როდის? 
დეა. იმ დღეს.
ასმათი.   რატომ შეიცვალეთ ოთახი?
დეა. იმიტომ რომ ის, წინა ხმაურიანი იყო, მაგრამ ახალიც დიდად არ განსხვავდებოდა ძველისაგან.
ასმათი.  კომპიუტერები რატომ არ შეიტანეთ?
დეა. იმიტომ რომ არ გვჭირდებოდა.
ასმათი.  რატომ?
დეა. დაფაზე ვწერდით.
ასმათი.   ახალ ოთახში დეპარტამენტის მხოლოდ ერთი ნაწილი გადახვედით?
დეა. მხოლოდ ის ადამიანები ვინც გახსნის სცენარის შემუშავებაში იღებდნენ უშუალო მონაწილეობას.
ასმათი.   თქვენ შეარჩიეთ ისინი?
დეა. თავიდანვე გამოიკვეთნენ.
ასმათი.   როგორ დაიწყო დღე? 
დეა. როგორც ყოველთვის ხომ გითხარით ჩვეულებრივი დღე იყო-მეთქი.
ასმათი.   და ყველა ისე იქცეოდა როგორც ჩვეულებრივ დღეებში იქცევა?
დეა. დიახ. 
ასმათი.   არაფერი შეგიმჩნევიათ?
დეა. ეგ შეკითხვები უკვე მაგიჟებს.
ასმათი.   თქვენც ჩვეულებრივად იქცეოდით?
დეა. დიახ.
ასმათი.  გაღიზიანებული არ ყოფილხართ?
დეა.  არა.

ასმათი. არა?

დეა. ვინ გითხრათ?
ასმათი.  რა მნიშვნელობა აქვს?
დეა. ჰო, ქმარი დამშორდა და ცოტა ვერ ვიყავი. ცუდ ხასიათზე ვიყავი. გიკვირთ? 
ასმათი.   არა, რატომ უნდა მიკვირდეს? რას საქმიანობს თქვენი ქმარი?
დეა. რა მნიშვნელობა აქვს ამას?
ასმათი.   აქვს. 
დეა. სამხედრო ინსტრუქტორია. ქართულ ჯარს წვთნის. 
ასმათი.   ამერიკის მოქალაქე.
დეა. გცოდნიათ და ჩემთან რა გინდათ? მამოწმებთ სიმართლეს ვიტყვი თუ არა? 
ასმათი.   რატომ დაგშორდათ?
დეა. რა თქვენი საქმეა. არ ვიცი რატომ დამშორდა. წარმოდგენა არ მაქვს.
ასმათი.   ვერც ხვდებით?
დეა. პოლიტიკის გამო.
ასმათი.  ბატონო?
დეა. რესპუბლიკელებისკენ იყო, დავცინოდი და ყელში ამოუვიდა.

ასმათი.  ხუმრობთ? 
დეა. ნახევრად.
ასმათი.  და სერიოზულად?
დეა. შეიძლება იმის გამო დამშორდა, რომ შვილი მოგვიკვდა.
ასმათი.  ვიზიარებ.
დეა. არ იცოდით?
ასმათი.   არა, რომ მცოდნოდა...
დეა. არ მკითხავდით? 
ასმათი.   არა. 
დეა. არ მჯერა. თქვენ ყველა ისეთ შეკითხვებს სვამთ. მთელი ეს დღეები. იმის ნაცვლად რომ დაგვამშვიდოთ. თუ გაინტერესებთ, იმასაც გეტყვით როგორ მოკვდა ჩემი პატარა გოგო. გაინტერესებთ? მე მგონი უნდა იცოდეთ. 
ასმათი.   არ არის საჭირო. განვაგრძოთ.
დეა. საკუთარი თავი მოინელა. არ ვიცი ვინ იყო ამაში დამნაშავე. იქნებ მე თვითონ. სულ გარეგნობაზე ვზრუნავდი. ვიპრანჭებოდი. დიეტაზე ვიყავი. მშობიარობის შემდეგ ზუსტად ერთ თვეში დავუბრუნდი ფორმას. ზუსტად ცამეტი კილო დავიკელი ერთ თვეში. და რა გასაკვირია, რომ ჩემი შვილი ანორექსიკი გახდა. დაერღვა ყველაფერი ორგანიზმში. ექიმებმა ისეთი რთული სიტყვებით ამიხსნეს მისი სიკვდილი. მე ვეკითხებოდი? კვდება? მოკვდება? და ისინი მპასუხობდნენ: ავტოდეფეკაციასას, ორგანიზმში მიმდინარე დარღვეული პროცესები, კუჭის წვენები, ესა-ისა და გარბოდნენ. სადღაც მიდიოდნენ. მე კი მივდევდი. თქვენგან განსხვავებით მე მარტო ერთი კითხვა მქონდა, რომელზეც ისეთი პასუხი მივიღე, რაც არ მაწყობდა. არ მაწყობდა ჩემი შვილის სიკვდილი. 
ასმათი.   დავბრუდეთ ისევ ერთი კვირის წინ.
დეა. დავბრუნდეთ, ჩვენი რა მიდის. ბატონი თემურის შვილის დაბადების დღე იყო. ფული, არ ჰქონდა რომ საჩუქარი ეყიდა. დაუნის სინდრომი აქვს მის შვილს. ისეთი საყვარელი ბიჭი ჰყავს. ოცდახუთის იქნება უკვე. ქუჩაში მხვდება ხოლმე. რვა წლის ბავშვს ჰგავს. ღიმილის მეტს არაფერს აკეთებს. თვალებმოჭუტული მზისკენ იყურება და იღიმის.
ასმათი.  ბატონი თემური ისტორიკოსი იყო ხომ?
დეა. დიახ და ფანტასტიკური სახელმძღვანელო დაწერა, სამწუხაროდ გრიფირებაა თუ რა ჯანდაბაცაა, ვერ გაიარა. ნუ როგორც ხდება ხოლმე, არ შეარჩიეს. უსამართლოდ დაჩაგრეს. როგორც ხდება ხოლმე.
ასმათი.  უკმაყოფილო იყო ამის გამო?
დეა. აბა, რა იქნებოდა. სამი წელი წერდა. მგონი ამის გამო წამოვიდა უნივერსიტეტიდან, რომ მშვიდად ეწერა. უვლიდა თავის შვილს და წიგნს წერდა. მერე გაუჭირდა ფინანსურად და ბედზე ჩვენ ავიყვანეთ კონსულტანტად. 
ასმათი.  მერე?
დეა. მერე კი აფეთქდა. ვერაფერს მივხვდი. დერეფანში გავარდი და დერეფანში საშინელება ხდებოდა. მეგონა, რომ იღუნებოდა კედლები. იატაკი ხურდა. ნამდვილი ჯოჯოხეთი იყო. ჯოჯოხეთი, აი, რა გვაერთიანებს სინამდვილეში ქრისტიანებს. ქრისტე კი არა. ჯოჯოხეთი. ყველა იქ ამოვყოფთ თავს და იმიტომ. ჩემმა შვილმა საკუთარი თავი მოინელა, მე კიდევ ვზივარ აქ და ოლიმპიადის გახსნას ვგეგმავ, ვლაპარაკობ ჯანსაღ ცხოვრებაზე, სპორტზე, კულტურაზე, სიცოცხლეზე. ვიტყუები თუ სიმართლე გაინტერესებთ. ამიტომ დამშორდა ალბათ ქმარიც. წავიდა. კაცებს ხომ ერთადერთი რამე უნდათ, რომ რაც შეიძლება მეტი ქალი ჰყავდეთ. თან რაც უფრო უმცროსი იქნება, მით უკეთესი. ადგა და... ჩემთან რაღა უნდოდა. შვილი ჩვენ აღარ გვყავდა და ახალი შვილი იპოვნა, რომელთანაც დაწვება კიდეც. კიდევ რა გაინტერესებთ? მკითხეთ?
ასმათი.  არც კი ვიცი. ვინმეზე ხომ არ გაქვთ ეჭვი?
დეა. მე არა და თქვენ?
ასმათი.  ჩვენ ყველაზე გვაქვს. ჩვენი პროფესია ეგ არის.
დეა. რა? ის რომ ეჭვი გქონდეთ?
ასმათი.  ჰო, პროფესიონალი ეჭვიანები ვართ. 
დეა. პათოლოგიური, მე ვიტყოდი.
ასმათი.  შეიძლება ეგრეც ითქვას.
დეა. მეც ეჭვიმიტანილი ვარ?
ასმათი.  უნდა იყოთ?
დეა. არა, არ უნდა ვიყო. თუმცა ფეხებზე მკიდია რას იფიქრებთ ჩემზე. 
ასმათი.  იცოდით რომ თქვენ ქმარს ურთიერთობა თქვენს თანამშრომელთან ჰქონდა?
დეა. ჩემს თანაშემწესთან.
ასმათი.  დიახ, თქვენს თანაშემწესთან.
დეა. ჩემი უახლოესი დაქალის შვილთან? 
ასმათი.  თქვენი უახლოესი დაქალის შვილი იყო?

დეა. ვითომ არ იცოდეთ?

ასმათი. თქვენ მიიღეთ სამსახურში? ნეტოტიზმი?
დეა. რაც გინდათ ის დაარქვით. კარგად მუშაობდა, თურმე არამარტო ჩემთან.
ასმათი.  რა რეაქცია გქონდათ როცა ეს გაიგეთ?
დეა. ამოვისუნთქე შვებით. რა რეაქცია უნდა მქონოდა. მივულოცე ორივეს. რას მეკითხებით, რა კავშირი აქვს ამას ან აფეთქებასთან ან საერთოდ რა გინდათ ჩემთან? 
ასმათი.  ნუ გაგიკვირდებათ, ჩვენ ადამიანებთან ერთად ვეძებთ მოტივებს.
დეა. და გგონიათ რომ ის რომ ქმარი გღალატობს საკმარისი მოტივია ტერორისტისთვის? აზრზე არ ხართ. 
ასმათი.  მედეასთვის საკმარისი მოტივი აღმოჩნდა.
დეა. მოიცა, თქვენც ეჭვიანობთ მედეაზე?
ასმათი.  როგორც ვიცი მედეა - ეს იყო მთავარი თემა ოლიმპიადის გახსნისთვის.
დეა. იყო რა? შეიცვალა რამე? ვერ გავიგე რის მიღწევას ცდილობთ? საქმე არ გაქვთ და პროსტა უაზრო შეკითხვების დასმა მოგწონთ? 
ასმათი.  ჩემი მიზანია რომ რაც შეიძლება მეტი ინფორმაცია მივიღო.
დეა. გიმეორებთ, იმაზე მეტ ინფორმაციას რაც მოგეცით, ვეღარ მოგცემთ, იმის გამო რომ მეტი აღარ მაქვს და ჩემს პირად ცხოვრებაზე ლაპარაკის არც სურვილი მაქვს და არც ნერვები. გასაგებია?
ასმათი.  გასაგებია.
დეა. შეიძლება წავიდე?
ასმათი.  შეიძლება, რომ შეისვენოთ.
დეა. რას ნიშნავს შეიძლება რომ შევისვენო?
ასმათი.  მოსაცდელში თქვენი თანამშრომლებიც არიან. მათაც გავესაუბრებით. მერე კი შესაძლოა ჯვარედინი დაკითხვა გახდეს აუცილებელი. ასე რომ ჯერ ნუ წახვალთ. 
დეა. თქვენ არ გაქვთ ამის უფლება.
ასმათი.  არა, გვაქვს. 
(დეა დგება და ოთახიდან გადის. გასვლისას ნინოს შეეჩეხება. ნინო თვალებს ხრის და ოთახში შედის. დეა უყურებს სანამ ნინო სკამთან მივა და სკამზე დაჯდება. შემდეგ გადის) 

ასმათი.   რამდენიმე კითხვაზე უნდა მიპასუხოთ.
ნინო.  კი ბატონო. გისმენთ, აბა, ახლა რა კითხვები მოამზადეთ?  
ასმათი.   მესმის რომ გაღიზიანებული ხარ, მაგრამ ჩვენ ოლიპმპიადის უსაფრთხოებაზე უნდა ვიზრუნოთ.
ნინო.  აქამდე არ უნდა გეზრუნათ?
ასმათი.  იმ დღეს  რაიმე უცნაური ხომ არ შეგემჩნევიათ?
ნინო.   მეხუმრებით? რას მეკითხებით? რაიმე უცნაური თუ შევამჩნიე? 
ასმათი.   დიახ.
ნინო.  არ ვიცი თქვენ რამდენად უცნაურად მოგეჩვენებათ, მაგრამ  გვამები შევამჩნიე. დერეფანში. ტუალეტთან მოგლეჯილი ხელი ეგდო. ბეჭედი ეკეთა თითზე. ცოტა ხნის წინ გათხოვდა ის გოგო. ნანკა. ძაან კაი გოგო იყო. ისე მოწონდა ის თავისი ბეჭედი. პატარა ბრილიანტის თვალი ჰქონდა. გოაზე ქონდა თაფლობის თვეზე. ისე იყო გაშავებული. ეგრევე ვიცანი ვისი ხელიც იყო. ვა, ნანკა-მეთქი გავიფიქრე. უცნაურია არა? გეგონება ისე შემხვდა, ცოცხალი, როგორც ყოველთვის.  გული ამერია. ვარწყევდი, ვერ ვჩერდებოდი. 
ასამთი. რატომ ორსულად ხომ არ ხართ?
ნინო.  ვერ გავიგე? 
ასმათი.   ემოციებს ნუ აყვებით რა.
ნინო.  ვაიმე, რა კარგი რჩევა მომეცით. წავალ ახლა და ყველაფერი კარგად იქნება. არც ემოციებს ავყვები. ვაფშე დავიკიდებ ყველაფერს. 
ასმათი.  მე ეგ არ მითქვამს.
ნინო. ბავშვობაში მწყევლიდნენ ხოლმე და მგონი ეგ წყევლა ახდა.
ასმათი.  გინდა გადი, დამშვიდდი და შემოდი.
ნინო.   ბაღში როცა რამეს დავაშავებდით, მასწავლებელი გვიყვიროდა: თქვენი კუბო დავდგიო და მე წარმოვიდგენდი ამ კუბოებს. ნეტავ როგორ დაატევენ მეთქი ვფიქრობდი. ამდენი ბავშვის კუბოს როგორ დაატევენ ამ პატარა ოთახში. ჰორიზონტალურად დადგამენ? ვერტიკალურად თუ ერთმანეთზე შემოდგამენ-მეთქი? წარმოვიდგენდი კუბოებით სავსე ოთახს. ვთვლიდი, ვზომავდი და ვერ ვატევდი. 
ასმათი.   რომელ საათზე მიხვედით სამსახურში?
ნინო.   დილით. როგორც ყოველთვის. საათი ზუსტად არ მახსოვს.
ასმათი.   ვინ დაგხვდათ? 
ნინო.   ვახო და  ბატონი თემური. უფრო სწორედ ბატონი თემური დაფის მოსატანად იყო ჩასული. კიდევ კალია დამხვდა, რომელსაც დაფამ გადაურა. ასე რომ დღე უნებლე მკვლელობით დაიწყო.
ასმათი.  თემური როგორც ვიცი თქვენი ლექტორი იყო.
ნინო.  დიახ, გამიმართლა. მთელი უნივერსიტეტი გიჟდებოდა მასზე. მეც ძალიან მიყვარდა. მერე რა რო ერთხელ ნიშანი არ დამიწერა. მართალი იყო. სხვა რაღაცებშიც მართალი იყო. 
ასმათი.  რაში?
ნინო.  იმაში რომ მთელი ის სიყალბე სძულდა. 
ასმათი.  ხომ არ გგონიათ რომ მას შეეძლო ჩაედინა ეს დანაშაული?
ნინო.   აბა ახლა რას ამბობთ? ჩვენ დაზარალებულები ვართ. აფეთქებულები. ჩვენ იქ ვიყავით. ყველა ეჭვი არ გამოირიცხა ამით?
ასმათი.  პირიქით, ეჭვს აჩენს ის რომ იქ იყავით. დიდი ხანია რაც თქვენი კოლეგის ქმართან გაქვთ ურთიერთობა?
ნინო.  დეა მოგიყვათ ყველაფერს? გამლანძღა? ისიც ხომ არ გითხრათ რომ დამნაშავე მე ვარ? 
ასმათი.  დამნაშავე რაში?
ნინო.  რა ვიცი ყველაფერში, იმაში რომ ოჯახი დავანგრიე, მერე შენობა ავაფეთქე, კენედი მოვკალი, რუსთაველი მანიაკიც მე ვარ, კიდე მშობლები მოვკალი ტახტში ჩავაწყვე კოხტად და ზედ ლიმონი მიმოვაბნიე. ისე ნეტავ ვახოს თუ აქვს ეს სიკვდილი კოლექციაში. 
ასმათი.  რა კოლექციაში?
ნინო.  უცნაური სიკვდილების. ისტორიებს აგროვებს. მერე როცა სალაპარაკო თემა არ აქვს, გიყვება რომელიმეს. შეუძლია მთელი დღე ამაზე ილაპარაკოს. იცი ერთს ზღარბმა მოაჭამა ცხვირი და მოკვდაო. ვიღაც თურმე დაეცა და დიდი ნათლობის ჯვარი ეკიდა და გულში გაერჭო. 
ასმათი.  მართლა? 
ნინო.  მართლა, კითხეთ, მოგიყვებათ.
ასმათი.  ჩავინიშნავ. ფსიქოლოგთან რამდენი ხანია რაც დადიხართ?
ნინო.  ფსიქოლოგთან?
ასმათი.  დიახ, ხომ დადიხართ ფსიქოლოგთან?
ნინო.  ერთი წელია.
ასმათი.  რა პრობლემები გქონდათ?
ნინო.  არ ვიცი, ის მეხმარება მაგაში, რომ პრობლემების გაცნობიერება შევძლო.
ასმათი.  თქვენს ფსიქოლოგს ველაპარაკეთ. 
ნინო.  რატომ? ჩემს ფსიქოლოგთან რა გინდოდათ?
ასმათი.  არაფერი. გავესაუბრეთ, ისე უბრალოდ.
ნინო.  რა გითხრათ?
ასმათი.  რა უნდა ეთქვა?
ნინო.  არ ვიცი. არაფერი. რა უნდა ეთქვა. 
ასმათი.  კარგით.
(პაუზა)
ნინო.  როცა ვამბობდი, რომ ყველას დახოცვის სურვილი მაქვს-მეთქი, ამას გადატანითი მნიშვნელობით ვამბობდი. 
ასმათი.  ყველას დახოცვა გინდოდათ?
ნინო. ისე. სიტყვის მასალა იყო. აგრესიისგან ვიცლებოდი. სინამდვილეში მაგას სულაც არ ვგულისხმობდი.
ასმათი.  არასოდეს არ ამბობენ მაგას პირდაპირ.
ნინო.  ჰო, აბა, რა. ვინ იტყვის მაგას პირდაპირ.
ასმათი.  იცოდით სად იყო ფოიერვერკის საწყობი?
ნინო.  არა, საიდან. ნუ საწყობი ვიცოდი რომ იქ იყო, მაგრამ იყიდეს თუ არა რამე. ეგ არ ვიცოდი. რაში მაინტერესებდა. 
ასმათი.  რას ეწევით?
ნინო.  რა მკითხეთ?
ასმათი.  ეწევით და თუ ეწევით რომელ სიგარეტს-თქო. 
(ნინი ხელში მოჭმუჭნულ სიგარეტის კოლოფს დაანახებს ასმათს)
ნინო.  ჟიტანს.
ასმათი.  იმ დღეს რამდენი ღერი მოწიეთ?
ნინო.  არ მახსოვს?
ასმათი.  გაიხსენეთ, მნიშვნელოვანია. 
ნინო.  რატომ?
ასმათი. ფოირვერკის საწყობს წაუკიდეს ცეცხლი.

ნინო. მერე ეგ რა შუაშია მოწევასთან?
ასმათი.  მიპასუხეთ
ნინო.  არ ვიცი, სამი. შეიძლება ოთხიც.
ასმათი.  წადით ახლაც, მოწიეთ და დაბრუნდით. 
ნინო.  არ დაგვისრულებია?
ასმათი.  არა, არ დაგვისრულებია. 
(ნინო დგება და დაბნეული გადის) 

(ოთახში ვახო შემოდის.)
ვახო. აბა, არის რამე ახალი?
ასმათი.  თქვენსკენ?
ვახო. ჩემსკენ რა უნდა იყოს. 
ასმათი.  ერთ საკითხს დავუბრუნდები.
ვახო. რომ გითხრათ არათქო, არ დაუბრუნდებით?
ასმათი.  მეგობრობდით თქვენ და ბატონი თემური?
ვახო.  (პაუზა) დიახ, ვმეგობრობდით. ყოველ დილას რიტუალივით გვქონდა, სამზარეულოში ვიდექით, ყავას ვსვამდით და ვლაპარაკოპდით. 
ასმათი.   რაზე?
ვახო.  რა ვიცი, ბევრ რამეზე. ცხოვრებაზე ვლაპარაკობდით. ბანალურ რაღაცებზე. არ იქნება თქვენთვის საინტერესო.
ასმათი.   იმ დილით რაზე ლაპარაკობდით? 
ვახო.  არც მახსოვს.
ასმათი.   გაიხსენეთ აბა.
ვახო.  ამბობდა, რომ ეს ქვეყანა აღარ უყვარს და არ იცის რა ქნას.
ასმათი.   როგორ გგონიათ მას შეეძლო ამის ჩადენა?
ვახო. რისი? თემო მოკვდა.
ასმათი.   ბევრი ტერორისტი კვდება ტერორისტული აქტის განხორციელებისას.
ვახო.  რა გინდათ რომ თქვათ?
ასმათი.   როგორ ფიქრობთ ისე აღარ უყვარდა ეს ქვეყანა, რომ შეეძლო აეფეთქებინა რამე? 
ვახო.  ვერ ხართ ხომ? მისი შვილის დაბადების დღე იყოთქო გითხარით.
ასმათი.  საჩუქრის ფული კი არ ჰქონდა. 
ვახო. ჰო, არა არც მე არ მქონდა რომ მიმეცა. ისე ვინანე, რომ არ მქონდა. ისეთ სისულელეებში ვხარჯავთ ხოლმე ფულს, რომ არც ვუფიქრდებით, რომ შეიძლება ვიღაცას ჩვენს გვერდით, ამ დროს ჰაერივით ჭირდება, ჩვენ კი ისე გავისვრით ას, ორას ლარს, მეტს რომ… საზიზღრები ვართ. გაზის გადასახადი იმდენი მოვიდა, რომ საჩუქრის ფული არ დამრჩაო მითხრა. 
ასმათი.  აფეთქების მერე სად წახვედით? სახლში არ დაბრუნებულხართ?
ვახო.  არა. 
ასმათი.  აბა? 
ვახო.  შეყვარებულთან წავედი, როგორც ბატონმა თემურმა მირჩია.
ასმათი.  რა გირჩიათ?
ვახო.  რომ მამამისისთვის ყველაფერი მეთქვა.
ასმათი.  რა უნდა გეთქვათ.
ვახო.  გრძელი ისტორიაა, შენი ჭირიმე.
ასმათი.   გისმენთ.
ვახო.  აღმოჩნდა, რომ ჩემი შეყვარებულის მამა არის პოლიციელი, ვინც ათი წლის წინ სასტიკად მცემა.
ასმათი.   მერე?
ვახო.  რა მერე?  იცით განცდა მაქვს, რომ ეს რაც მოხდა...
ასმათი.  დიახ.
ვახო. ვიღაც ძაან ახლობემა ჩაიდინა. თავიდან ვერ ვიშორებ ამ აზრს.
ასმათი.  რას გულისხმობთ? აფეთქებას? 
ვახო. ჰო.
ასმათი.   კონრეტულად გყავთ ვინმე მხედველობაში?
ვახო.  არა. უბრალოდ მგონია რომ ახლობელია რა. მიჭირსს ახნა. მაგრამ აი, თუ მე შემიყვარდა იმის შვილი, ვინც სასტიკად მცემა...
ასმათი.  ეგ რა შუაშია?
ვახო.  რატომ არ შეიძლება ტერორისტი იყო ჩემი ახლობელი? ან მომავალში გახდეს? აი, ვთქვათ გამოვიდა ნასწავლი ბრეივიკი ციხიდან, უნივერსისტეტში მიიღეს, ვთქვათ გამოვიდა ოცდახუთი წლის შემდეგ და შეუყვარდა ერთ-ერთი იმ გოგოს და ან დედა ან მეგობარი, ვინც მოკლა რა, და იმასაც შეუყვარდა. აი, ძაან შეუყვარდათ ერთმანეთი.
ასმათი.   გამორიცხულია. ეგ არ მოხდება.
ვახო.  რატომ? მე მგონია რომ თუ არ ვკვდებით, შეგვიძლია პატიება. შეგვიძლია ვიცხოვროთ მკვლელთან, ჯალათთან. ერთადერთი რასაც ვერ გამოვასწორებთ სიკვდილია. 
ასმათი. ამ ტერაქტს კი 27 სიცოცხლე შეეწირა და კიდე დაშავებულია სამოცდაათამდე ადამიანი. 
ვახო. ვიცი, ძალიან უცნაურია. ვერ ვხვდები რატომ მაქვს ეს განცდა, მაგრამ მაქვს და ხომ არ დაგიმალავთ. იმ დღესაც როცა ვუყურებდი იმ კაცს, როცა ვუთხარი რომ მან მცემა ათი წლის წინ, რომ არაფერ შუაში არ ვიყავი, დავინახე როგორ დაპატარავდა, ვერც თავის შვილს უყურებდა თვალებში, ვერც მე, ვერც ვერაფერს ამბობდა, ვერც თავს იმართლებდა და მივხვდი, რომ ცამდე მართალი იყო ბატონი თემური. 
ასმათი.   გაიხსენეთ კიდევ რა ხდებოდა იმ დღეს?
ვახო.  არ ვიცი. როცა ერთიდაიგივე ამბავს რამდენჯერმე ყვები, სულ იცვლება. ის თითქოს უკვე აღარ არის წარსული. მაშინ ხდება, მოყოლის პროცესში. აი, ჩვენ ახლა ამ წუთში ვფეთქდებით. გესმით აფეთქების ხმა? ეს პერმანენტული ტერორიზმია და მთელი ჩვენი ცივილიზაცია მხოლოდ მცირე სარეკლამო პაუზაა.მთელი ლიტერატურა და ფილოსოფია, სარეკლამო პაუზაა, რეკლამა რომელსაც ჩვენ ზნეობას ვუკეთებთ. 
8.
(ოთახში შემოდიან ნინო და დეა. დეა ჯდება. ადგილი მხოლოდ დეას გვერდით არის თავისუფალი. ნინო ყოყმანობს. ასმათი თავისუფალ ადგილზე მიუთითებს და მხოლოდ ამის შემდეგ ჯდება.)
დეა. ერთად რომ დაგვსვამთ, რაიმე განსხვავებულს ვიტყვით? 
ასმათი.  არ ვიცი, შეიძლება. საწყის ეტაპზე ჩვენ შევისაწვლეთ ყველა ოთახი და ყველა ადამიანი ვინც იმყოფებოდა იმ დროს შენობაში და დაზუსტებით შეგვიძლია ვთქვათ, რომ მხოლოდ თქვენ, ანუ ერთ-ერთ თქვენგანს შეეძლო საწყობში ჩასვლა და ცეცხლის გაჩენა.
ვახო. რა სისულელეს ამბობთ. რა გზით დაადგინეთ?
ასმათი.  იმ გზით რომ კომპუტერებში ჩამონტაჟებული აღმოჩნდა მოსასმენი მოწყობილობები.
ვახო. მოიცა, გვისმენდით?
ასმათი.  არა, შემთხვევით გამოვიდა ასე. აღმოჩნდა, რომ ეს კომპიუტერები შინაგან საქმეთა სამინისტროს ერთ-ერთი განყოფილებიდან ჩამოწერეს და გადმოასამიმართეს ოლიმპიურ კომიტეტში.
ვახო. სრულიად შემთხვევით ხომ?
ასმათი.  დიახ და ტერაქტის დღეს, ერთადერთი ოთახი სადაც არ იყო კომპიუტერები და შესაბამისად არ ვიცით რა ხდებოდა, არის თქვენი ოთახი.
დეა.  ხომ მოგიყევით რაც ხდებოდა?
ვახო. ის კომპიუტერები ცეცხლმა არ გაანადგურა?
ასმათი.  გაანადგურა, მაგრამ გადარჩა მასალა. 
ვახო. შავი ყუთი?
ასმათი.  შეგვიძლია ასეც ვთქვათ.
დეა. და ჩვენგან რას ელოდებით, აღიარებით ჩვენებას?
ასმათი.  არა, აღიარებით ჩვენება საკმარისი არ იქნება, ჩვენ ფაქტები გვჭირდება.
ნინო.  და აქ როგორ ნახავთ ფაქტებს? ჯიბეში გვეწყობა და ამოვალაგებთ თუ რა? სათითაოდ ხომ დაგვკითხეთ ყველა. 
დეა. სამივე ეჭვიმიტანილი ვართ?
ასმათი.  ოთხივე.
ნინო.  მეოთხე ვინ არის?
ასმათი.  თემურ ნიშნიანიძე.
ვახო. შეეშვით რა თემურს. თავი დაანებეთ.
ნინო.  რა გგონიათ რომ თავი მოიკლა? გგონიათ რომ კამიკაძეა თუ რა?  ოთახიდან  ჩემს გამო გავიდა. მე რომ არ მეთქვა, ის სისულელე...
ასმათი.  რა სისულელე?
ნინო.  საშინლად მოვექეცი.
ასმათი.  რა გააკეთეთ?
ნინო.  ვთქვი ის, რაც არ უნდა მეთქვა.
ასმათი.  აქამდე ეგ დეტალი არავის უხსენებია.
დეა. როგორი სათქმელია? ეს ლაწირაკი წამოუხტა და შენ დაუნ შვილს საჩუქარს რომ ვერ ყიდულობ, ჩვენი რა ბრალიაო. როდის გახდი პროსტა ასეთი სასტიკი?
ნინო.  მერე მაგიდაზე ფული დავუდე, საჩუქრისთვის.
დეა. რა კეთილი ხარ, ღმერთო.
ნინო.  მაგრამ დამაგვიანდა.
ასმათი.  თვითონ სად წავიდა? 
ვახო. ვინ თემო? გარეთ გავიდა. 
ასმათი.  რა იცით?
ვახო. გავყევი.
ასმათი.  რატომ გაყევით? 
ვახო. რა ვიცი, იმიტომ რომ დამემშვიდებინა.
ასმათი.  სად წახვედით?
ვახო. მაღაზიაში. სიგარეტი იყიდა. ეზოში შევხვდი. შევედით და ძიუდოს ცარიელი დარბაზია. მოწევა არ შეიძლება, მაგრამ არავინ იყო და იქ დავსხედით, ვუყურებდით ცარიელ დარბაზს და ვეწეოდით. 
ასმათი.  სანთებელაც იყიდა?
ვახო. აბა, რითი მოვუკიდებდით.
ნინო.  თემო ეწეოდა?
ვახო. არა. უბრალოდ ძველი ჩვევააო. იმიტომ კი არა რომ იმის მჯერა, რომ ნერვიულობისას სიგარეტი გამშვიდებს, ან ის რომ ამ დროს ეწევიანო, არა, უბრალოდ როცა ცუდად ვარ, არ ვიცი რა ვაკეთო, სად წავიღო ხელები, როგორ გავიყვანო დრო და ამიტომ ვეწევიო.
ასმათი.  კიდევ რას ვაკეთებ, როცა ვნერვიულობო არ უთქვამს? რისი გაკეთება შემიძლიაო? 
ვახო. მერე რა რომ ჩემი შვილი დაუნიაო. რითი ჯობია ვინმეო. საერთოდ რისთვის ვცხოვრობთ? მართლა რაღაც უაზრო წარმატებისთვის ხომ არა. იმისთვის რომ ამ ცხოვრებასთან ჰარმონიაში ვიყოთ და ჩემს შვილზე მეტად თუ ვინმე იყო ამ სამყაროსთან ჰარმონიაში, თავი მომაჭერიო.
ასმათი.  და?
ვახო. თავი მოვაჭერი.
ასმათი. ვერ გავიგე?
ვახო.  ტუალეტში შევალ-მეთქი და წამოვედი. თემო ალბათ ოთახში ბრუნდებოდა რომ...
ასმათი. (ნინოს)  თქვენ სად იყავით ამ დროს?
ნინო.  მე სახურავზე ავედი.
ასმათი.  სახურავზე რა გინდოდათ?
ნინო.  სახურავზე ავდივარ და ვყვირი მთელ ხმაზე. 
ასმათი. (დეას) ანუ ამ დროს ოთახში მხოლოდ თქვენ იყავით. რას აკეთებდით ოთახში?
დეა. ვიჯექი და ვფიქრობდი. თუ გინდათ იმასაც გეტყვით რაზე ვფიქრობდი, გინდათ?
ასმათი.  რამდენი ხანი იდექით გარეთ? 
ვახო. სანამ მაღაზიამდე მივედით, ვიყიდეთ. მერე ორი ღერი მოვწიეთ. ასე ოცი წუთის გასულები ვიქნებოდით ალბათ.
ასმათი.  ამ დროში შესაძლებელია რომ თქვენი ოთახიდან ჩავიდეს ვინმე საწყობში, გააჩინოს ცეცხლი და უკან დაბრუნდეს?
ვახო. კი. ალბათ.
ნინო.  რა თამაშია ეს. მაფიოზობანა? კარტები დაგვირიგეთ ბარემ და ჩვენ თვითონ გამოვიცნობთ, რომელია ტერორისტი. 

დეა. ვინც პირველად იწყებს ლაპარაკს, ეჭვიც იმაზე ჩნდება. 
ასმათი. ანუ თქვენზე?
დეა. არა, ჩემზე რატომ?
ასმათი. აბა?   
ნინო. ერთადერთი ვისაც ამის ჩადენა შეეძლო - დეა.
დეა. ცდები.
ნინო. აბა, ვინ? ვახომ? თუ თემომ? რომელი იყო ამის გამკეთებელი?

დეა. შენ. 
ვახო. გამორიცხულია.

დეა. შენ ხომ არასოდეს არაფერი არ მოგწონდა. ჰოდა, ადექი და წაუკიდე ცეცხლი. 
ვახო. ჩვენს გარდა რამდენი ადამიანი იყო შენობაში. ხომ შეიძლება იმ გაბრაზებულმა ხოხობმა ქნა? ქალაქის დაარსების ლეგენდა გაიმეორა და ჩაიხარშა.

დეა. ან საერთოდ იქნებ თქვენ ხართ დამნაშავე?

ასმათი. მე?

დეა. ჰო, რატომაც არა? 
ასმათი.  სრულიად დაუსაბუთებელი ბრალდებაა.

ნინო. იცი ახლა დავფიქრდი და შეიძლება ვახოც იყოს.

ვახო. ნინო.

ნინო. რა იყო? შენ ყველაზე მეტად გძულდა ეგ ადგილი. 

ვახო. შენ გიყვარდა?

ნინო. არც მე მიყვარდა, მაგრამ შენსავით არავის სძულდა იქაურობა. არ გაჩერდებოდი, შენი ძმისთვის სწავლის ფული რომ არ გქონოდა გადასახდელი.

ვახო. რას ვშვებით? რას? ერთმანეთს ვაბრალებთ? რას მიაღწევთ ამით? გააფრინეთ? შეიძლება მოკლე ჩართვა მოხდა. შეამოწმეთ საერთოდ? 

ასმათი. რა თქმა უნდა, შევამოწმეთ. რას ამბობდით, ნინო?

(ნინო ხელს ჩაიქნევს)

ნინო. არაფერს.

დეა. ბავშვი ვიყავი რომ ძლიერი მიწისძვრა მოხდა. ჩემი სოფელში მიწისძვრას მეწყერი მოჰყვა. ზაფხულში რომ ჩავედი, ვნახე ბევრი სახლი დანგრეულიყო. ზოგი მთლიანად, ზოგიც სანახევროდ. ერთი სახლს კედელი მხოლოდ ცალ მხარეს ჩამონგრეოდა. ოთახებში კი ყველაფერი უცვლელად: კედლები ფოტოებზე, მრგვალი მაგიდა, მაგიდაზე ჭურჭელი, კარადები, სანახევროდ შეღებული კარით, სათამაშოები, დაჩვრეტილი წითელი რეზინის ბურთი, სადაც მინდვრის თაგვების ოჯახი ცხოვრობდა, გუგულიანი საათი. ვერავინ შედიოდა ამ სახლში. იმიტომ რომ ეშინოდათ არ ჩამონგრეულიყო. ძალიან მიყვარდა ამ სახლის წინ ჯდომა. ვიჯექი და წარმოვიდგენდი მის ბინადრებს. როგორ ცხოვრობდნენ. როგორ გადიოდნენ ოთახიდან - ოთახში. როგორ ჭამდნენ საჭმელს. როგორ ეფერებოდნენ ან როგორ ჩხუბობდნენ. როგორ ეძინათ, როგორ იღვიძებდნენ. საათობით ვიჯექი ხოლმე იქ. ეს იყო ჩემი პირველი თეატრი. დანგრეული სახლი, რომელსაც აწვიმდა, მზე კედლებს ახუნებდა, ქარი დაქროდა, მტვერი ედებოდა ნივთებს და ჩიტები დაფრინავდნენ როგორც მოესურვებოდათ. სწორედ ეგრე დამემართა იმ დღესაც, როცა ჩვენს იმ ჩვენს აფეთქებულ შენობასთან ვიდექი, ზუსტად იგივე განცდა გამიჩნდა. წადით თქვენც, დადექით იქ და ყველაფერს მიხვდებით. ყველაფერს დაინახავთ.
ასმათი. იქიდან მოვდივართ.
დეა. მერე რას მიხვდით?
ასმათი. იმას რომ მოგვიწევს თქვენი აქ დატოვება, სანამ...

ვახო. სანამ ერთ-ერთი ჩვენგანი არ აღიარებს დანაშაულს, რომელიც არ ჩაუდენია. მაგას ელოდებით? 

ასმათი.  ჰო, საბოლოოდ მაგას ველოდებით. გისმენთ!   
(პაუზა. დეა, ვახო და ნინო ერთმანეთს გადახედავენ. არცერთი არ იღებს ხმას. ბნელდება)



1

